
Intifadari buruz 

Ali Abunimah  (kazetari palestinarra) 

Palestinarren matxinadaren kontra Israelek gogor erantzun geroztiko laugarren urteurrenak esan behar da bat etorri dela denboran israeldarrek Gazako zerrendan egin duten azken sarraskiarekin azterketa ugari eragin zituen. Azterketa horietako askok ondorioztatzen dute ilusio hutsak dira Intifada «kaltegarria» izan dela palestinarrentzat, «porrota» izan dela. 

Haaretz-eko aztertzaile Bradley Burstonek izenburu hau zeraman artikulua idatzi zuen: «Palestinak galdu ezin zuen baina galdu zuen gerra». AEBetako estatu idazkari Colin Powellek hau galdetu zuen Al-Jazeeran: «Zer lortu du Intifadak Palestinako jendearen mesederako? Eman al du aurrerapausorik Palestinako Estatua lortzeko bidean? Menderatu al du Israel borroka zelaian? Bada garaia prozesu honi azkena emateko. Intifada bukatzeko garaia da». Palestinarren arrakasta edo porrota neurtzeko Powellek darabilen parametroa zentzugabea da. Inork ez zuen usteko palestinarrek Israel baino askoz ere indartsuago dena garaitzea: AEBen babesa duten indar armatuak, alegia. Baina gaur arte iraun duen erresistentziak, izan armatua izan indarkeriarik gabea, egunero uzten du agerian palestinarrak ez daudela porrotetik hain gertu, ezta israeldarrak garaipenetik hain gertu ere. Israeldarren urteetako hilketak eta ankerkeria gorabehera, palestinarrak ez daude etsita; ez diete euren eskubideei uko egin, eta ez dira makurtu etengabe Israelen peko diktaduran bizitzera. 

Palestinarrek oso garesti ordaindu dute azken lau urteetan, Israelen hilketak eta txikizioa direla eta. Baina hori ez da Intifada neurtzeko modu bakarra. Hau galdetzea ahaztu zitzaion Powelli: zer lortu dute palestinarrek azken hamarkadan AEBek babestutako «bake prozesuarekin» eta «errepide maparekin»? Berak ere ederki daki erantzuna: aldi horretan guztian, Israelek segitu egin zuen estatubatuarren laguntzarekin Palestina kolonizatzen eta osten, urrats azkarrak eginez, gainera; bertan behera utzi zituzten Palestinako estatu independente egiazkoa sortzeko egitasmoak, nahiz eta AEBek ondoren aldarrikatu helburu horren alde zeudela. Intifadak ez zuen eten eta desbideratu bake prozesua, ikuskatzaileek hori argudiatzen badute ere. Bake prozesuak porrot egin ostean gertatu zen; porrot horren emaitza zuzena izan zen. Palestinarrek kanpoko indarrek ez dituztela euren eskubideak babesten sumatzen duten heinean, nazioarteko legeek ez dituztela defenditzen sumatzen badute, beti izango dira euren egitekoa Israeli ahalik eta garestiena ordainaraztea dela ondorioztatuko dutenak, horrekin beren buruen kontra egiten badute ere. 

Powellek ez zion galdetu Israeli errukirik gabeko ankerkeriaren eta kolonizazioaren berri; horrek eman dio modua Israeli Palestinako lurrak osteko eta palestinarrak oinarrizko eskubiderik gabe uzteko. Milatik gora hilketaren atsekabea izateaz gain, Israel oso zamatuta dago ustelkeriagatik, lanik ezagatik, pobreziagatik eta emigrazioagatik; palestinarrak okupaziopean edukitzeko gerraren ondorioak dira horiek guztiak. Harritzekoa da, inondik ere, Palestinako eguneroko bizimoduaren gainbehera aipatzea Intifadaren porrota agerian jartzeko, eta hala egin zuen Steven Erlanger New York Times-eko kazetariak urriaren 3ko zutabean. Hondamendi ekonomikoa, eta urte askoan eman dute NBEk eta EBk horren berri, Israelek populazioa bere osoan zigortzearen ondorio da. Baina okupatzailearen legez kanpoko neurriak gaitzetsi ordez, batzuek badirudi biktimei botatzen dietela errua. Erlangerrek Nazioarteko Gatazkak Konpontzeko Taldearen (ICG) txosten bat aipatu zuen: «Etxe barrukoak dira egun Palestinak dauzkan estutasunik handienak». Badirudi ICGk azaleko gauzei ematen diela sinesgarritasunik handiena, boterearen aldeko topikoak erabiltzen ditu, eta txosten bat egin berri du non balizko ideal bat eskaintzen duen errealitate gordinaren alternatiba modura. Ez du egiten, baina, jomugara heltzeko iradokizun sinesgarririk, eta alde ahulenaren gain ezartzen du, gainera, erantzukizun eta ardura guztia. Israelen aldeko apologia argi hori ez da atzo goizekoa. Matxinada baketsu modura hasi eta lehen egunetan Israelek milioi bat balarekin erantzun zuen lehen hilabetean, hau esan zuten Israelgo eta AEBetako aztertzaileek: erresistentzia gelditzeko ahaleginek segituan izango zutela arrakasta. Hilketa batzuk gehiago, misil batzuk gehiago, atxiloketa gehiago, tortura pixka bat gehiago, etxe batzuk gehiago eraistea, gosea eta iluntasuna handitu... eta palestinarrek ulertuko dute mezua, hots, okupazioari amore ematea dela aukerarik onena. Edozein ikuspegitatik begiratuta ere, eta kolono okupatzaileen eta bertakoen arteko gerra denez, israeldarrek lur hori eurek baino lehen zapaldu balute bezala daude palestinarrak. Asiako hego-ekialdean, AEBek 50 vietnamdar, laostar eta kanputxear hil zituzten haiek hil zuten estatubatuar bakoitzeko, baina, halere, porrot estrategiko handia izan zuten AEBek. Aljerian, antzeko batez bestekoa zuten frantziarrek, baina gerra galdu zuten. Hegoafrikan, apartheid erregimenak ehunka beltz hiltzen zituen hiltzen zen zuri bakoitzeko, eta erregimen hura ere bukatu zen. Inork ez zuen sarraskirik edo triskantzarik egin Iraken 1920an edo Indian, britainiarrek izan ezik. Gerra kolonialetan, kolonizatuak garestiago ordaintzen du gerra, atzerriko okupatzaileak baino. Estatubatuarrek eta britainiarrek behin eta berriro ikasi dute Irak «berrian» nagusitasun militar masiboa izatea gauza bat dela eta irabaztea beste bat. 

Israelek uko egiten dio ikasteari, eta arabiarren eta juduen bizia alferrik galarazten jarraitzen du. Beren egoerak okerrera egin duenez, sekula baino basatiago ari dira israeldarrak palestinarren kontra, baina emaitzak gero eta kaskarragoak dira euren ikuspegitik. Estrategikoki, ez aurrera eta ez atzera dago Israel. «Erretiratzeko» elkarrizketak aipatu arren, Israel are gehiago sartu da Gazan. Ez dauka hor egoterik, eta, aldi berean, ez dauka uzterik. Erretiratzeaz hitz egiteko Sharonek duen arrazoi bakarra okupazioaren kostuak gutxitzea da, baita Israelen konkistak sendotzea ere Zisjordanian. Gazako eta Zisjordaniako erresistentzia sendoak garbi erakusten du: lur okupatuak kolonizatzeko urratsa egin nahi badu, Israel behartuta dago lur horietan guztietan egotera. Israelen politikaren logikak, ordea, hau eskatzen du: lurretan gero eta sakonago sartzea. 

Hegoafrikako zuzenbide irakasle John Dugardek, Nazio Batuek Palestinako lurretan duten giza eskubideetarako kontalariak, hau idatzi zuen Batzar Orokorrari bidali zion txosten batean joan den abuztuan: «Apartheid erregimen bat da lur okupatuetan dagoena, Hegoafrikako apartheid hura baino are okerragoa». 

Dugardek badu arrazoirik gertatzen dena jakiteko; izan ere, bera kide zen bere herriko Egiaren eta Adiskidetzearen Aldeko Batzordean. Dugarden zintzotasunari kontrajartzen zaio beste batzuen koldarkeria, abstraktuan bakarrik hitz egiten baitute nazioarteko legeez eta giza eskubideez. AEBen Israelen aldeko jarrera da muturrekoena eta partzialena, baina eragiteko edo atsekabetzeko indarra galtzen hasia da. EB izan da urteetan inpartzialena gatazka horretan, baina aspaldi utzi zion egiazko ahaleginak egiteari. Egun, adierazpen hutsalak egiten ditu «errepide mapara» atxikitzearen gainean edo Palestinako «erreforma» eskatzen, baina ez gauza horiek konponbidea ekarriko dutela uste duelako; aitzitik, badaki benetako arazoa azaleratzen badute Israelek amore ez ematea horrek Israelgo erregimen zitalaren kontra zigorrak eskatzea ekarriko lukeela, eta hori deserosoa egiten zaio. 

Oraindik orain, hau agindu zuen Erresuma Batuko lehen ministro Tony Blairrek, Irakeko demokrazian, giza eskubideetan eta askatasunean txapeldun den horrek: ahalegin guztiak egingo zituela Israelen eta Palestinaren arteko gatazka konpontzeko. Irak hartu aurretik ere, beste horrenbeste agindu zuen BBCko arabiar zerbitzuan Mendebaldearen jarreraren inguruan zeuden zalantzei erantzuteko, eta arabiar eszeptikoei itxaroteko esan zien, eta ekintzak egin eta gero juzga zezatela. Urtebetetik gora pasatu da, eta Blairrek ez du deus egin; hori bai, indartsu egin zuen palestinarren kontra, haiek Hagako Nazioarteko Auzitegiko forum baketsuan zor zaizkien eskubideak lortzen saiatu zirenean. Eta zein da guztiaren ondorioa?: Israel laineza hartuta dabil, eta zernahi egin dezakeela sinetsita dago. Arabiar eta nazioarteko ordezkari batzuen kexa eta atsekabea salbu, inork ez du egiten Israelen aurka. Sekula ez du izan Ben Gurionen ospe txarreko esaunda honek gaur adinako indarrik: «Ez du axola Jentilek zer esango duten; axola du Juduek zer egingo duten». Intifadaren urteurrena errealitateari zorrotz begiratuz aztertu nahi dutenek, beren burua engainatu gabe, aurreikuspen hauek egin beharko lituzkete: ez da estatu palestinarrik izango Israelen ondoan, hori ezinezkoa baita Israelek sortu duen errealitatean, munduaren onespenarekin betiere. Lau urteren buruan, ordea, argi ikusiko da Israel ezingo dela existitu jada «juduen estatu» gisa. Izan ere, estatu hori inposatu egiten zaio palestinarren gehiengoari, nahiz eta eurek ukatu Israelek behartu nahi dien estatus txikiagoa. Palestinarrek erresistentzia egiten jarraituko dute dituzten baliabide guztiekin. Bitartean, indarkeria izugarria besterik ez daiteke espero, ohiko gaitzespenekin bukatuko ez den indarkeria. Eta Israelek bere hartan jarraitzen badu, aukerak handitu egingo dira larriki Israelek bere arazoa palestinarren kontura bakarrik ez konpontzeko, baizik eta gatazka inguruko bizilagunengana zabalduta. 
Erredakzioan itzulia 

